
(по скратена постапка)
Скопје, февруари  2015 година

В О В Е Д

I. ОЦЕНКА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 
Со Законот за спортот („Службен весник на Република Македонија” бр. 29/02, 66/04, 81/08, 18/11, 51/11, 64/12, 148/13, 187/13, 42/14 и 138/14) се уредуваат условите и начинот на вршењето на дејноста спорт заради остварување на јавниот интерес во спортот во надлежност на Република Македонија, општините, општините во градот Скопје и градот Скопје, стопанисувањето со објектите за спорт во сопственост на Република Македонија општините, општините во градот Скопје и градот Скопје, како и други прашања од значење на спортот.

Со одредбите од Главата III  од Законот за спортот се утврдува јавен интерес во областа на спортот во надлежност на Република Македонија и  општините, општините во градот Скопје и градот Скопје. 

За остварување на работите од јавен интерес, Владата на Република Македонија донесува Програма за развој на спортот, во која се утврдени:  целите и приоритетите на развојот на спортот; проекција на потребите од специјализирани кадри за спортот; обем и цели на меѓународната спортска соработка; позначајни инвестициони вложувања во објектите за спорт од јавен интерес и др. 


Владата на Република Македонија на 3 јануари 2013 година донесе Програма за развој на спортот за период од пет години каде, покрај останатото, утврдени се и обемот и целите на меѓународната спортска соработка. 

Имајќи предвид дека во меѓународниот систем на натпревари кој го спроведуваат меѓународните спортски асоцијации, како на клупско, така и на ниво на национални тимови, учествуваат голем број спортисти од Република Македонија, вклучително тренери и останати поединци, односно спортски функционери со македонско потекло, при што постојат такви кои имаат стекнато исклучителен меѓународен спортски углед, Агенцијата за млади и спорт се определи да предложи законско решение со кое на таквите лица ќе им обезбеди соодветен статус, односно, ќе им се додели титула – Амбасадор на спортот и кои преку соодветно делување дополнително ќе ја промовират и афирмираат Република Македонија во земјите каде тие ја остваруваат својата спортска кариера или, пак, останатата спортска активност. 
Паралелно со процесот на стекнување независност на Република Македонија во 1991 година, преку нејзиното зачленување во рамки на меѓународните организации и други релевантни регионални организации и иницијативи, започна и процесот на нејзино етаблирање и позиционирање на меѓународен план преку воспоставување комуникација, развивање соработка и стекнување членство во меѓународните спортски организации. За целиот овој период, Република Македонија настојува да се промовира како одговорен субјект во меѓународните односи, прифаќајќи ги основните принципи и цели содржани во Повелбата на ОН како постулати врз кои се темели нејзината надворешна политика. На регионален план, Република Македонија настојува да ги унапреди добрососедските односи, соработката и одржливиот развој на регионот на кој му припаѓа. 

Повикувајќи се на дел од целите и приоритетите на Република Македонија во надворешната политика, односно: 

· промоцијата на своите национални вредности и интереси; 

· градењето сестрани односи на соработка со сите држави од непосредното и поширокото соседство – како на билатерален план, така и во рамки на регионалните иницијативи и проекти по пат на учество во постојаните процеси за регионална соработка во целиот регион на Југоисточна Европа; 

· континуираниот ангажман насочен кон унапредување и натамошно збогатување на односите со демократски определени држави со кои Република Македонија има, во голема мерка, традиционално добри и развиени односи; 

· учеството во работата на сите значајни организации  

промовирани преку Министерството за надворешни работи, ја отвораат можноста за истакнати и афирмирани личности од Република Македонија во повеќе сфери да можат да делуваат во правец на промоција и афирмација на националните вредности и интереси на својата земја. Голем исчекор во таа насока изминатите години е направен во сферата на културата, за што се изнајде и законско решение. 
Истовремено, при имплементацијата на Законот за изменување и дополнување на Законот за спортот („Службен весник на Република Македонија“ 148/13) се појави потреба од дополнително време за реализација на активностите предвидени со Законот за спорт, како и прецизирање на преодните и завршни одредби. 

II. ЦЕЛИ, НАЧЕЛА И ОСНОВНИ РЕШЕНИЈА 
              Целта на Законот чие донесување се предлага е во насока на подобрено и поефикасно афирмирање на Република македонија преку спортот кој  претставува социјална и културна активност темелена на доброволен избор кој овозможува контакти помеѓу европските земји и нивните граѓани и игра фундаментална улога во реализација на целите на Советот на Европа преку зајакнување на врските меѓу луѓето и низ развивање на свесноста за европскиот културен идентитет – што е дел од Европската спортска повелба/Код на спортска етика (Препорака бр. Р(92)13 рев).  Истовремено, целта на Законот чие донесување се предлага е дополнително време за реализација на активностите предвидени со Законот за спорт, како и прецизирање на преодните и завршни одредби.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА


Предлог законот нема да предизвика дополнителни фискални импликации врз буџетот и врз другите јавни финансиски средства.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предлог законот не повлекува дополнителни материјални обврски за одделни субјекти.
V. СКРАТЕНА ПОСТАПКА ЗА ДОНЕСУВАЊЕ НА ПРЕДЛОГОТ НА ЗАКОН ЗА ИЗМЕНУВАЊЕ НА ЗАКОНОТ ЗА СПОРТОТ

Согласно членот 170 став (1) алинеја 1 од Деловникот на Собранието на Република Македонија, се предлага Предлогот на закон за изменување на Законот за спортот да се донесе по скратена постапка.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СПОРТОТ

                                                 Член 1

Во Законот за спортот („Службен весник на Република Македонија“ бр. 29/02, 66/04, 81/08, 18/11, 51/11, 64/12, 148/13, 187/13, 42/14 и 138/14), во член 26 став 1 во алинејата 2 на крајот од реченицата сврзникот „и“ се заменува со точка и запирка.

По алинејата 2 се додава нова алинеја 3, која гласи: 

„ – дава мислење на функционерот кој раководи со органот на државната управа надлежен за работите од областа на спортот за доделување титула Амбасадор на спортот на Република Македонија, по претходно прибавено мислење од Националната спортска федерација и“. 

Член 2
По членот 26 се додаваат два нови членови 26-а и 26-б, кои гласат:

                                                 „Член 26-а

Владата на Република Македонија, по предлог на функционерот кој раководи со органот на државната управа надлежен за работите од областа на спортот, на спортисти, тренери и истакнати и афирмирани личности од доменот на спортот кои се државјани на Република Македонија и со своето дејствување во странство значајно придонесуваат за презентирање на спортот на Република Македонија во светот, им доделува титула Амбасадор на спортот на Република Македонија, со нивна согласност.

Владата на Република Македонија на носителите на титулата Амбасадор на спортот на Република Македонија свечено им доделува плакета. Титулата Амбасадор на спортот на Република Македонија е почесна и без паричен надомест. 

За активностите на амбасадорите на спортот, доколку се потребни финансиски средства за промоција на спортот на Република Македонија, истите се обезбедуваат во согласност и соработка со соодветната амбасада на Република Македонија и од средства предвидени во Буџетот на Република Македонија за таа намена, во тековната година.
Амбасадорите на спортот на Република Македонија се должни секоја година најдоцна до 31 јануари во тековната година да достават извештај до органот на државната управа надлежен за работите од областа на спортот за претходната година за извршените активности за промоција и афирмација на спортот на Република Македонија.
 Член 26-б 

Формата, изгледот и содржината на плакетата ги пропишува функционерот кој раководи со органот на државната управа надлежен за работите од областа на спортот.“ 

Член 3

Во Законот за изменување и дополнување на Законот за спортот („Службен весник на Република Македонија“ бр.148/13), во членот 14 ставовите 2, 3 и 4 и членот 15 се бришат.
Член 4


Во Законот за изменување на Законот за спортот („Службен весник на Република Македонија“ бр.177/14), во членот 1  зборовите „1 мај 2015 година“ се заменуваат со зборовите „1 јануари 2016 година“.
Член 5
Подзаконскиот акт предвиден со овој закон ќе се донесе во рок од 60 дена од денот на влегувањето во сила на овој закон. 

Член 6
Се овластува Законодавно-правната комисија на Собранието на Република Македонија да утврди пречистен текст на Законот за спортот. 

Член 7 

Овој закон влегува во сила осмиот ден од денот на објавувањето во „Службен весник на Република Македонија“. 

ОБРАЗЛОЖЕНИЕ НА ПРЕДЛОГОТ НА ЗАКОНОТ

I Објаснување на содржината на одредбите од Предлог-законот 

Предлог-законот за изменување и дополнување на Законот за спортот содржи 7 члена. 

Со членот 1 се предвидува Советот за спорт како стручно-советодавно тело да му дава мислење на функционерот кој раководи со органот на државната управа одговорен за работите од областа на спортот за доделување титула Амбасадор на спортот на Република Македонија на спортисти поединци кои имаат стекнато исклучителен меѓународен спортски углед. 
Со членот 2 се регулира постапката на доделување на титулата Амбасадор на спортот на спортисти, тренери и истакнати и афирмирани личности од доменот на спортот кои се државјани на Република Македонија со своето дејствување во странство значајно придонесуваат за презентирање на спортот на Република Македонија во светот, вклучително определени технички и фискални аспекти по тој однос. 
Со членот 3 се прецизираат преодните и завршни одредби на Законот за изменување и дополнување на Законот за спорт („Службен весник на Република Македонија“ бр.148/13).
Со членот 4 се предвидува одложување на примената на одредбите на Законот за изменување и дополнување на Законот за спорт („Службен весник на Република Македонија“ бр.148/13). 
Со членот 5 се утврдува периодот на донесување на поблискиот пропис предвиден со овој закон со кој се регулира формата, изгледот и содржината на плакетата која се доделува на Амбасадорот на спортот на Република Македонија. 

Со членот 6 се овластува Законодавно-правната комисија на Собранието на Република Македонија да утврди пречистен текст на Законот за спортот. 
Со членот 7 се предвидува влегувањето во сила на Предлог - законот за изменување и дополнување на Законот за спортот. 

II Меѓусебна поврзаност на решенијата содржани во предложените одредби 

Предложеното решение на Предлогот на законот за изменување и дополнување на Законот за спортот е со цел обезбедување соодветен статус на спортисти, тренери и истакнати и афирмирани личности од доменот на спортот кои со своето дејствување во странство значајно придонесуваат за презентирање на спортот на Република Македонија во светот заради продлабочување на меѓународната промоција и афирмација на Република Македонија во земјите каде тие ја остваруваат својата спортска кариера, како и одлагање на примената на одредбите на Законот за изменување и дополнување на Законот за спортот („Службен весник на Република Македонија“ бр. 148/13) и прецизирање на преодните и завршни одредби на овој закон.  

III Последици што ќе произлезат од предложените решенија 

Со предложените решенија ќе се обезбеди поголема поддршка на спортот и на македонските спортисти кои со стекнатиот меѓународен спортски углед дополнително ја промовираат и афирмираат Република Македонија во земјите каде тие ја остваруваат својата спортска кариера, како и ќе се  обезбеди дополнително време за имплементирање на одредбите на Законот за изменување и дополнување на Законот за спортот („Службен весник на Република Македонија“ бр. 148/13) и прецизирање на преодните и завршни одредби на овој закон. 
ИЗВОД НА ОДРЕДБИТЕ ОД ЗАКОНОТ ЗА СПОРТОТ ШТО СЕ ИЗМЕНУВААТ ОДНОСНО ДОПОЛНУВААТ
                                                                  Член 26

Советот за спорт: 
- учествува во подготвувањето на Програмата од член 23 на овој закон; 
- дава мислење за критериумите за распределба на средствата, мерилата и другите акти што ги донесува функционерот кој раководи со органот на државната управа надлежен за работите од областа на спортот и 
- врши и други работи утврдени со овој закон што ќе му ги довери функционерот кој раководи со органот на државната управа надлежен за работите од областа на спортот.

Советот за спорт поднесува извештај за својата работа до функционерот кој раководи со органот на државната управа надлежен за работите од областа на спортот најмалку еднаш годишно.
Законот за изменување и дополнување на Законот за спортот („Службен весник на Република Македонија“ бр. 148/13)
ПРЕОДНИ И ЗАВРШНИ ОДРЕДБИ

Член 14


Со денот на започнувањето на примената на овој закон, објектите за спорт од локално значење во сопственост на Република Македонија, се пренесуваат во сопственост на општините, општините во градот Скопје и градот Скопје согласно со одредбите од овој закон.Владата на Република Македонија донесува одлука за пренесување на правото на сопственост на објектите за спорт класифицирани од локално значење на   општините, општините во градот Скопје и градот Скопје, согласно со Уредбата од членот 63 став 2 од овој закон. 

Со денот на започнувањето на примената на овој закон опремата, архивата и другите средства за работа, како и вработените во дирекцијата на Јавното претпријатие за стопанисување  со  објектите  за  спорт  во  сопственост  на  Република  Македонија  и вработените  кои  извршувале  работните  задачи  поврзани  со  објектите  за  спорт  од национално значење во сопственост на Република Македонија се преземаат во органот на државната управа надлежен за работите од областа на спортот. 

Со денот на започнувањето на примената на овој закон опремата, архивата и другите средства за работа, како и вработените кои извршувале работни задачи поврзани со објектите за спорт од локално значење се преземаат во соодветната општина на која се пренесува правото на сопственост на објектот за спорт во кој вработените непосредно ги извршувале работните задачи. 


Со денот на започнувањето на примената на овој закон сите права и обврски поврзани со објектите за спорт од национално значење во сопственост на Република Македонија, како и правата и обврските поврзани со Јавното претпријатие за стопанисување со објектите за спорт во сопственост на Република Македонија ги презема органот на државната управа надлежен за работите од областа на спортот. 


Со денот на започнувањето на примената на овој закон сите права и обврски поврзани со објектите за спорт од локално значење ги презема соодветната општина на која е пренесено правото на сопственост на објектот за спорт од локално значење. 

Член 15

Со денот на започнувањето на примената на овој закон престанува да важи Одлуката за основање на Јавно претпријатие за стопанисување со објектите за спорт во сопственост на Република Македонија (“Службен весник на Република Македонија“ број 8/2000). 

Законот за изменување и дополнување на Законот за спортот („Службен весник на Република Македонија“ бр. 177/14)
Член 1

Во Законот за изменување на Законот за спорт („Службен весник на Република Македонија“ бр.42/14), членот 1 се менува и гласи:


“Во Законот за изменување и дополнување на Законот за спорт („Службен весник на Република Македонија“ бр.148/13), во членот 17 зборовите „1 јуни 2014 година “ се заменуваат со зборовите „1 мај 2015 година“.“.
